Яр Чаллы шәһәре 22 нче урта мәктәбенең 8 нче сыйныф укучысы Мостафина Ләйсәннең  “Каурый каләм” конкусына атап язган хикәясе

                      АТ  САГЫШЫ

Сезнең ат елавын күргәнегез бармы? Ә мин күрдем. Болындагы атлар арасында ул, әллә кайдан аерылып, бер читтәрәк башын иеп басып тора иде. Күзләреннән мөлдерәп яшьләре ага, үзләре шундый моңсу карыйлар, аңа кызганмыйча карау мөмкин түгел иде. Бу күренеш мине бик тетрәндерде һәм ул бик озак минем күз алдымда торды. Ә йокларга яткач, ул атны төшемдә күрдем. 


Мин болында йөрим, имеш. Каршыма шул ат килеп чыкты. Мин аның янына ук килеп: “ И аткаем, нигә шулай моңсу соң син? Кемнәр рәнҗетте үзеңне? – дип сорадым. Аткаем шунда телгә килде һәм үзе белән булган хәл турында сөйләп бирде.


Кайчандыр мин искиткеч матур һәм сөйкемле бер тай идем. Малайлар да, олы агайлар да миңа сокланып карыйлар, һәркайсы аркамнан, ефәк төсле ялымнан сыйпарга тырыша. Тәмле-тәмле әйберләр белән дә еш сыйлана идем мин. Сабан туенда беренче тапкыр җиңеп чыккач, миңа булган игътибар, хөрмәт тагын да арта төште. И ул вакытларның рәхәтлекләре! Бар да мине мактый, аллы-гөлле тасмалар тагылган ялымнан сыйпыйлар, малайлар, чиратлашып, мине су коендырырга йөртәләр. Урыным да абзарның түреннән иде. Ә ул төнге болыннарда иренеп кенә үлән кыркып йөрүләр, малайларның җылы карашларын тоеп, үзең турында яратып сөйләүләрен ишетеп тору бу рәхәт мизгелләрне тагын да күркәмрәк итә иде. 


 Айлар, айлар артыннан еллар үтә тордылар. Абзарыбызда яшь һәм көчле атлар да арта торды. Алар минем дәртле чакларымны хәтерләтеп, бер урында биеп торалар. Күңелем юкка тынычсызланмаган икән. Бер сабантуйда мин беренче булып килә алмадым. Бик авыр булды моны кичерү. Беренче тапкыр мин кешеләр тарафыннан үземә карата ниндидер салкынлыкны тойдым. Ул көнне дусларымны күпме генә көтсәм дә, мине юатырга беркем дә килмәде, оныттылар мине.  Ә бер тапкыр болында бик озак йөреп арыгач, кояш җылысына изрәп йоклап киткәнмен. Уянып киткәндә, инде төн җиткән иде. Юк, караңгылык куркытмады мине. Мин бары тик шуңа төшендем: кешеләргә кирәгем калмаган, ялгыз идем мин. Йөрәгем шуңа сыкранды, күзләрем дә шуңа моңлы минем.

Ат сагышлы күзләрен мөлдерәтеп карады да кинәт кенә юкка чыкты. Мин авыр тойгыларга бирелеп уянып киттем. Иртүк болынга бардым. Исәбем – теге бичара атны күрү. Ул элекке хәлендә, нәкъ беренче тапкыр күргәндәгечә, башын иеп, бар нәрсәгә битараф сыман тора иде. Мин аны үзем алып килгән тәм-том белән сыйладым, җылы сүзләр әйттем, күптәннән таралмаган ялларын сыйпадым. Аткаем да дымлы иреннәрен кулларыма тидереп-тидереп алды, гүя рәхмәт әйтә иде сыман. Күзләрендәге сагыш та кимегән төсле булды, ул җанланып китте. Без аның белән шулай дуслаштык. Көн саен мин аны болыннарда йөртәм, ялларын тарыйм, иркәлим. 

Сабантуй җиткәч, мин аны мәйданга алып чыктым. Юк, чабышырга түгел. Ул бу юлы үзе җигелгән кечкенә арбага нәни дусларын утырткан көе, мәйдан тирәли йөрде. Башын да элеккечә горур тота аткаем. Горурланмаслыкмыни?! Әнә, күрегез, никадәр дуслары бар аның. Ул кешеләргә кирәк, аны элеккечә үк яраталар. 
